
MAKTABGACHA TA’LIM 
TARBIYACHISI PEDAGOGIK 
FAOLIYATINING O‘ZIGA 
XOSLIGI

Muhammadiyeva Feruza Turakulovna
Termiz davlat pedagogika instituti,
Maktabgacha va boshlang’ich ta’lim fakulteti,
Maktabgacha ta’lim kafedrasi katta o’qituvchisi

Annotatsiya: Tarbiyachi yosh avlodni xalqimizning munosib farzandlari qilib tarbiyalashdek muhim va mas’uliyatli vazi-
fani bajaradi. Ushbu maqolada maktabgacha ta’lim tarbiyachisi pedagogik faoliyatining o‘ziga xos jihatlari tahlil qilingan.

Kalit so‘zlar: faxrli ish, pedagog, ilmiy faoliyat, pedagog-tarbiyachi, bolani har tomonlama rivojlantirish, xulq-atvor me’yor-
lari va qoidalari, ilmiy bilim asoslari, kasb-hunar malakalari va ko‘nikmalari.
Abstract: The educator performs an important and responsible task – preparing the younger generation to become 
worthy members of society. This article analyzes the specific features of the pedagogical activity of a preschool educator.

Key words: honorary work, pedagogue, scientific activity, preschool educator, holistic development of the child, behavior 
norms and rules, fundamentals of scientific knowledge, professional skills and competencies.
Аннотация: Воспитатель выполняет важную и ответственную задачу – формировать подрастающее поколение 
достойными детьми своего народа. В статье рассмотрены особенности педагогической деятельности воспита-
теля дошкольного образовательного учреждения.

Ключевые слова: почётный труд, педагог, научная деятельность, педагог-воспитатель, всестороннее развитие 
ребёнка, нормы и правила поведения, основы научного знания, профессиональные навыки и умения.

KIRISH
Maktabgacha ta’lim boshlang‘ich ta’limning birlamchi bo‘g‘ini sifatida davlatimiz e’tirofidagi asosiy masala 

bo‘lib kelmoqda. Prezidentimiz Sh. M. Mirziyoyevning “Tanqidiy tahlil, qat’iy tartib-intizom va shaxsiy javobgarlik 
– har bir rahbar faoliyatining qoidasi bo‘lishi kerak” deb nomlangan ma’ruzasida maktabgacha ta’lim sohasida 
bolalarni qamrab olish atigi 27 foizni tashkil etishi va bu sohadagi ishlar e’tibordan chetda qolganligi ta’kidlab 
o‘tildi.

Respublikamizda amalga oshirilayotgan tub islohotlar bugungi kunda bog‘chalarda, akademik litsey va 
kasb-hunar kollejlarida hamda oliy o‘quv yurtlarida shakllanayotgan avlod xulq-atvor me’yorlari va qoidala-
rini, ilmiy bilim asoslarini, kasb-hunar malaka va ko‘nikmalarini har tomonlama puxta egallab borishini talab 
qiladi. Buning uchun o‘sib kelayotgan yosh avlodni bilimlar bilan qurollantirish, milliy qadriyatlarimiz va ma’navi-
yatimizni tiklash, jahon madaniyati hamda milliy madaniyatimiz durdonalari bilan tanishtirish, ularni jismonan 
sog‘lom va ma’naviy yetuk qilib tarbiyalash vazifalari qo‘yildi.

Davlat ahamiyatiga molik bunday vazifani amalga oshirishda umumta’lim maktablari bilan bir qatorda xalq 
ta’limining boshlang‘ich bo‘g‘ini bo‘lgan bolalar bog‘chalari muhim rol o‘ynaydi. Buning uchun har bir tarbiyachi 
o‘zini talab va nazorat qila bilishi, davlatimiz maktabgacha ta’lim tashkilotlari oldiga qo‘ygan talablarni amalga 
oshirishning garovidir.

MAVZUGA OID ADABIYOTLAR SHARHI
Tarbiyachi yosh avlodimizni xalqimizning munosib farzandlari qilib tayyorlashdek muhim va faxrli ish bilan 

birga mas’uliyatli vazifani bajaradi. Tarbiyachining siyosiy etukligi bolalarni tarbiyalash sifati uchun xalq hamda 
jamiyat oldidagi o‘z mas’uliyatini anglashga, ta’lim-tarbiya vazifalariga ijodiy yondashishga, o‘z mahoratini doimo 
takomillashtirib borishga hamda ishdagi o‘rtoqlarining o‘sishiga yordam beradi. Demak, tarbiyachi avvalo bilimli 
bo‘lishi, o‘zi yashab turgan ulkan hayotni bilishi, tabiat va jamiyat qonuniyatlarini tushunishi, ijtimoiy faol bo‘lishi, 
umumiy va maktabgacha tarbiya pedagogikasini, bolalar ruhiyati va fiziologiyasini egallashi hamda bolalarning 

yosh xususiyatlarini bilishi kerak. Shuningdek, pedagogik tarbiyachining hodisalarni tahlil qilishga ilmiy nuqtai 
nazardan yondashuvi bolani har tomonlama rivojlantirish muvaffaqiyatini ta’minlashga imkon beradi.

Uzluksiz ta’lim jarayonida maktabgacha ta’lim tarbiyachisining pedagogik mahorati masalasi keng 
o‘rganilgan sohalardan biri bo‘lib, o‘ziga xos pedagogik tizimning ishlab chiqilganligi bilan tavsiflanadi. 
K. Hoshimov, R. M. Qodirova, F. R. Qodirova, N. Sh. Nurmuxammedova, M. Ochilov, S. Temirova, O. Musur-
monova, S. Nishonova, U. Mahkamov, M. Inomova, M. Qur’onov, S. Ochilov, N. Ortiqov, Q. Qurbonboyev, 
J. Toshmatova, Sh. Olimov kabi olimlar bu borada ilmiy izlanishlar olib borganlar.

Taniqli pedagog, bolalarni ona tiliga o‘rgatish uslubiyotini ishlab chiqqan metodist, maktabgacha tarbiya 
bo‘yicha mashhur mutaxassis professor Ye. I. Tixeyeva tarbiyachi nutqiga yuksak baho berib, shunday degan 
edi: “Maktabgacha ta’lim tashkilotida bolalar beixtiyor taqlid qiladigan namuna tarbiyachi (bog‘bon)ning tilidir. 
Tarbiyachining tili bolalar tiliga g‘oyat samarali va nihoyatda kuchli ta’sir ko‘rsatadigan hamma narsalarni o‘zida 
birlashtirishi kerak. Bog‘bonning tili bekam-u ko‘st, adabiy talaffuzning har qanday nuqsonlaridan xoli bo‘lishi 
lozim.”

TADQIQOT METODOLOGIYASI 
Tadqiqot metodologiyasi maktabgacha ta’lim tarbiyachisi pedagogik faoliyatining o‘ziga xos jihatlarini 

aniqlashda ilmiy manbalarni tahlil qilish, mavjud pedagogik tajribalarni o‘rganish va kuzatuv asosidagi ma’lu
motlarni yig‘ish usullariga tayandi. Avvalo, tarbiyachilar faoliyatiga oid ilmiy adabiyotlar, me’yoriy-huquqiy 
hujjatlar, psixologik-pedagogik tadqiqotlar tizimli ravishda o‘rganildi va ularning mazmuni tematik tahlil orqali 
umumlashtirildi. Pedagogik jarayonda tarbiyachining nutqi, kasbiy mahorati va bolalarga individual yondashuvi 
kuzatuv asosida baholandi, olingan ma’lumotlar esa taqqoslash hamda tahliliy umumlashtirish metod-
lari yordamida qayta ishlanib, asosiy xulosalar shakllantirildi. Shuningdek, amaliyotchi tarbiyachilar faoliyati 
haqidagi ma’lumotlar bilan ilmiy manbalardagi nazariy qarashlar o‘rtasida uyg‘unlik darajasi aniqlanib, ilmiy-
tahliliy yondashuv orqali pedagogik faoliyatning samaradorlik omillari belgilandi.

TAHLIL VA NATIJALAR
Tarbiyachi maktabgacha ta’lim tashkilotida asosiy shaxs hisoblanadi. Butun g‘oyaviy-tarbiyaviy ishlarning 

sifati va, qolaversa, kelajak avlodning tarbiyalanganlik hamda bilish darajasi tarbiyachining g‘oyaviy-siyosiy va 
ilmiy-pedagogik tayyorgarligiga, javobgarlik hissiga, pedagogik mahoratiga va ishga bo‘lgan ijodiy munosa
batiga bog‘liq. Bolaning o‘quv faoliyatiga bo‘lgan munosabati ko‘proq uning tarbiyachi shaxsiga munosabati 
bilan belgilanadi.

Tarbiyachining o‘ziga xos xususiyati – uning yuksak kasb mahoratidir. Eng muhim jihat – bolaning ruhi-
yatini, yosh va o‘ziga xos ruhiy-fiziologik xususiyatlarini bilishdir. Bolalar bog‘chasi dasturi bolalarning yoshini, 
jismoniy va ruhiy xususiyatlarini hisobga olib tuzilgani boʻlsa-da, har bir boladagi alohida ruhiy xususiyatning 
qaysi vaqtda va qanday namoyon bo‘lishini oldindan ko‘ra olmaydi; bu vazifa dasturda yaxshi tayyorlangan 
tarbiyachining zimmasiga yuklanadi.

Tarbiyachi o‘z guruhidagi har bir bolaning jismoniy tomondan yaxshi rivojlanishi, uning oliy nerv faoliyati-
ning yaxshi ishlashi, shuningdek, aqliy, axloqiy, mehnat va estetik tomondan normal tarbiyalanishi uchun zarur 
shart-sharoit yaratadi. Tarbiyachi har bir boladagi o‘ziga xos xususiyatlarni yaxshi bilgan holda, agar zarur 
bo‘lsa, salbiy sifatlarni bartaraf etib boradi hamda bolaga nisbatan qulay talab qo‘yadi.

Tarbiyachi har bir bolaning kelajakda haqiqiy inson bo‘lishiga xizmat qiladigan sifatlarini va imkoniyatlarini 
rivojlantirishi lozim. Maktabgacha tarbiya yoshi davrida tarbiyachining bolaga shaxsiy ta’siri nihoyatda kuchli 
bo‘ladi. Chunki bu davrdagi har bir ta’surot bolaning xotirasida uzoq vaqt saqlanib qoladi. Bolani tushuna bilish 
va uning ma’naviy dunyosiga kira olish tarbiyachidan yuksak kasbiy tayyorgarlikni talab etadi. Bola bilan jonli 
munosabatda bo‘lish – fikrlar manbai, pedagogik yangiliklar, quvonch va tashvishlar bo‘lib, busiz tarbiyachining 
ijodiy mehnatini tasavvur qilib bo‘lmaydi.

Tarbiyachi bolalarga ta’lim berishni kun davomida amalga oshiradi: ularning bilimlarini boyitadi, 
madaniy-gigiyenik ko‘nikmalarini, xulq madaniyatini, nutqini, sanoq-hisob malakalarini, harakatlarini va boshqa 
ko‘nikmalarini shakllantirib boradi. Ammo ta’lim berishda bosh rolni mashg‘ulot egallaydi. Mashg‘ulotlar bolalar 
bog‘chasida ta’limni tashkil etishning asosiy shaklidir. U maktabgacha ta’lim yoshidagi bolalar uchun majburiy 
bo‘lib, unda dastur mazmuni belgilab berilgan. Kun tartibida mashg‘ulotlar uchun ma’lum o‘rin va vaqt ajratilgan. 
Mashg‘ulot tarbiyachi rahbarligida olib boriladi; unda tarbiyachi bolalarni yangi bilimlar bilan tanishtiradi, ular 
egallagan bilimlarni aniqlab, mustahkamlaydi, amaliy mashg‘ulotlar tashkil etadi.

O‘quv materialining mazmuni asta-sekin murakkablashtirib boriladi. Demak, mashg‘ulot bolalarni maktabga 
tayyorlashda katta ahamiyatga ega. Mashg‘ulot bolalarda barqaror diqqatni, irodani, diqqatni jamlay olish kabi 
qobiliyatlarni rivojlantiradi. Ayniqsa, bolalarga bilim berishni jamoa usulida tashkil etish muhim ahamiyatga ega: 

birgalikdagi faoliyat davomida bolalar bir-birlariga faol ta’sir ko‘rsatadilar, o‘z tashabbusi va topqirligini namoyon 
qilish imkoniyatiga ega bo‘ladilar. Ularga jiddiy vazifalar qo‘yilganda birgalikda qayg‘urishadi, jamoatchilik hissi 
shakllanadi.

XULOSA VA TAKLIFLAR
Har bir yosh guruhidagi bolalar o‘z tarbiyachilari bilan maishiy-xo‘jalik, mehnat va o‘yin faoliyatida mulo-

qotda bo‘ladilar. Tarbiyachi bolalar o‘yinini tashkil etadi, badiiy asarlarni o‘qib beradi yoki hikoya qiladi. Aynan 
shu jarayonda tarbiyachi nutqining yaxshi tomonlari ham, mavjud nuqsonlari ham yaqqol namoyon bo‘ladi va 
bu xususiyatlar tarbiyalanuvchilar nutqida o‘z aksini topadi. Demak, bolalar bog‘chasi tarbiyalanuvchilarining 
nutq xususiyatlari to‘laligicha tarbiyachi nutqiga bog‘liq.

Doimo bolalarning diqqat markazida bo‘ladigan tarbiyachi nutqi ular uchun madaniy nutq namunasi hisobla-
nadi. Shu bois tarbiyachi har doim o‘z nutqiga tanqidiy nuqtayi nazardan qarashi, agar nutqida biror kamchilikni 
sezsa, uni zudlik bilan bartaraf etishga intilishi lozim.

